ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ՀՈՒՆՎԱՐԻ 21-Ի N 51-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ
1. Ընթացիկ իրավիճակը և իրավական ակտի ընդունման անհրաժեշտությունը

ՀՀ կառավարության 2010թ. հունվարի 21-ի N 51-Ն որոշմամբ հաստատվել է Բաց եղանակով մշակվող օգտակար հանածոների հանքավայրերի անվտանգ շահագործման տեխնիկական կանոնակարգը (այսուհետ` Կանոնակարգ): Կանոնակարգի 100-րդ կետը սահմանում է. «Բացահանքային ավտոմոբիլային ճանապարհների երկայնական թեքությունը, ելնելով անվտանգ երթևեկության պայմաններից, պետք է լինի բարձված մեքենաների շարժման ուղղությամբ` մինչև 90‰, դատարկ մեքենաների համար` մինչև 120‰: 4x4 և 6x6 անվային կառուցվածքով ավտոմեքենաների օգտագործման ժամանակ ճանապարհների երկայնական թեքության անկյունը պետք է ընդունել կոշտ ծածկույթի դեպքում` մինչև 170‰, գրունտային ծածկույթի դեպքում` մինչև 120-130‰»: 
Միաժամանակ, Կանոնակարգի 101-րդ կետով որոշակի բացառություն է նախատեսվում այնպիսի ավտոճանապարհների համար, որոնք գործում են բարդ կլիմայական պայմաններում (հաճախակի մառախուղներ, մերկասառույց), ինչպես նաև այնպիսի ճանապարհների համար, որոնք տեղադրված են ծովի մակերևույթից 1000 մ և ավելի բարձրության վրա գտնվող լեռնային տեղանքում: Այդպիսի ճանապարհների առավելագույն երկայնական թեքությունը սահմանվում է 70‰: Կլիմայական պայմանների հիման վրա ճանապարհների երկայնական թեքության տարբերակումն արդարացված է, սակայն խնդրահարույց է տարբերակման չափը: Մասնավորապես, բաց հանքերում կիրառվող ներկայիս ավտոտրանսպորտային միջոցների տեխնիկական հնարավորությունների և այս ոլորտում միջազգային փորձի ուսումնասիրությունը վկայում է, որ անվտանգ կարող է լինել նաև 70‰-ից որոշակիորեն մեծ երկայնական թեքությամբ ճանապարհների շահագործումը:
Մինչդեռ, ներկայիս կարգավորումը հանգեցնում է բաց հանքերի շահագործման դեպքում բնությանն առավել մեծ վնասի պատճառման (ավելի շատ դատարկ ապարների տեսքով), հանքարդյունահանող կազմակերպության համար ոչ անհրաժեշտ լրացուցիչ ծախսերի առաջացման, հանքարդյունահանման շահութաբերության նվազման, և, ըստ այդմ, նաև` պետության եկամուտների նվազման:
2. Առաջարկվող կարգավորման բնույթը
Առաջարկվում է բարդ կլիմայական պայմաններում (հաճախակի մառախուղներ, մերկասառույց), ինչպես նաև ծովի մակերևույթից 1000 մ և ավելի բարձրության վրա գտնվող լեռնային տեղանքում գտնվող բաց հանքերի ավտոճանապարհների թույլատրելի առավելագույն թեքությունը սահմանել 100‰: Բաց հանքերում օգտագործվող ժամանակակից բեռնատարների տեխնիկական հնարավորությունների ուսումնասիրությունը ցույց է տալիս, որ այդ թեքությամբ ևս դրանք կարող են անվտանգ կիրառվել: Որպես արտասահմանյան համանման կիրառելի փորձի օրինակ` Ամերիկայի Միացյալ Նահանգների կարգավորումների համաձայն ևս 10% (100‰) թեքությունը համարվում է ընդունելի (տես, օրինակ, ԱՄՆ աշխատանքի դեպարտամենտի` հանքերում անվտանգության և առողջության պահպանման վարչության կողմից հրապարակված` հանքատար ճանապարհների հսկողության ուղեցույցը): 
Միաժամանակ, Կանոնակարգի 101-րդ կետում 70‰ թեքության փոխարինումը 100‰ թեքությամբ առաջ է բերում նաև Կանոնակարգի 100-րդ կետում 90‰ թեքությունը 100‰ թեքությամբ փոխարինելու անհրաժեշտություն: 

3. Ակնկալվող արդյունքը
Առաջարկվող փոփոխությունների ընդունման դեպքում բաց հանքերում ճանապարհների անվտանգության մակարդակը չի տուժի: Միաժամանակ, հանքափոսի ծավալի նվազեցման շնորհիվ կնվազեցվի դատարկ ապարների ծավալը և այդպիսով` բնությանը պատճառվող վնասը: Բացի այդ, կպակասեն հանքարդյունահանող կազմակերպության ծախսերը, ըստ այդմ` կավելանան շահութաբերությունը և պետության հարկային եկամուտները:

ՀՀ տարածքային կառավարման և արտակարգ իրավիճակների նախարար Արմեն Երիցյան
ՏԵՂԵԿԱՆՔ
«Հայաստանի Հանրապետության կառավարության 2010 թվականի հունվարի 21-ի N 51-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման ընդունման դեպքում այլ իրավական ակտերում փոփոխություններ և լրացումներ կատարելու անհրաժեշտության կամ բացակայության մասին
 «Հայաստանի Հանրապետության կառավարության 2010 թվականի հունվարի 21-ի N 51-Ն որոշման մեջ փոփոխություններ կատարելու մասին»  Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության այլ իրավական ակտերի ընդունման անհրաժեշտություն չի առաջանում, և այն համապատասխանում է միջազգային պայմանագրերով ստանձնած պարտավորություններին:

ՏԵՂԵԿԱՆՔ
 «Հայաստանի Հանրապետության կառավարության 2010 թվականի հունվարի 21-ի N 51-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման ընդունման դեպքում պետական կամ տեղական ինքնակառավարման մարմնի բյուջեում ծախսերի և եկամուտների  էական ավելացման կամ նվազեցման մասին
«Հայաստանի Հանրապետության կառավարության 2010 թվականի հունվարի 21-ի N 51-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման ընդունման դեպքում հանքարդյունահանման ծախսերի կրճատման և շահույթի ավելացման արդյունքում առաջանում է շահութահարկի գծով պետության եկամուտների որոշակի աճ:
ՀՀ տարածքային կառավարման և արտակարգ իրավիճակների նախարար Արմեն Երիցյան

